
MAKTABGACHA YOSHDAGI 
BOLALAR NUTQINI 

RIVOJLANTIRISH YO‘LLARI

Mamatova Aziza Bo‘riboyevna
Nizomiy nomidagi O‘zbekiston Milliy pedagogika universiteti
Logopediya kafedrasi dotsenti, falsafa fanlari doktori (PhD)

Annotatsiya: Ushbu maqolada maktabgacha yoshdagi bolalar nutqining rivojlanish xususiyatlari, unga ta’sir etuvchi 
salbiy omillar hamda nutqni rivojlantirish yo‘llari va usullari haqida so‘z yuritiladi. Tadqiqotda nutq o‘stirish metodikasi, 
tajribaviy tahlil natijalari va amaliy tavsiyalar keltirilgan bo‘lib, maqola ota-onalar, logopedlar, maktabgacha ta’lim tashki­
lotlari tarbiyachilari hamda pedagogika yo‘nalishi talabalari uchun mo‘ljallangan.

Kalit so‘zlar: nutq, bog‘langan nutq, leksika, grammatika, fonetika, metodika, tajriba, qobiliyat, rivojlanish, “ochiq deraza”, 
nuqson, muloqot.
Abstract: This article examines the peculiarities of preschool children’s speech development, the negative factors 
affecting it, and effective ways and methods for its improvement. The study presents methodological principles, experi­
mental findings, and practical recommendations. The article is intended for parents, speech therapists, preschool educa­
tors, and students of pedagogical specialties.

Key words: speech, coherent speech, vocabulary, grammar, phonetics, methodology, experience, ability, development, 
“open window,” defect, communication.
Аннотация: В статье рассматриваются особенности речевого развития детей дошкольного возраста, факторы, 
негативно влияющие на формирование речи, а также пути и методы их устранения. Освещены методические 
основы развития речи, результаты экспериментальных исследований и практические рекомендации. Работа 
адресована родителям, логопедам, воспитателям дошкольных образовательных учреждений и студентам педа­
гогических направлений.

Ключевые слова: речь, связная речь, лексика, грамматика, фонетика, методика, опыт, способность, развитие, 
“открытое окно”, дефект, общение.

KIRISH
Bolaning nutqi kattalar nutqi, ya’ni ota-ona va oila a’zolari asosida rivojlanib boradi. Nutqning to‘g‘ri shakl­

lanishi atrofdagilar nutqiga, nutqiy tajribaga, to‘g‘ri nutq muhiti va ta’lim-tarbiyaga bog‘liq.
Nutq tug‘ma qobiliyat hisoblanmaydi, balki hayot davomida bolaning jismoniy va aqliy rivojlanishi bilan 

parallel ravishda shakllanib boradi. Nutq buzilishlarini o‘rganish va tushunish uchun bola nutqining me’yoriy 
rivojlanish yo‘lini, bu jarayonning o‘ziga xos xususiyatlarini hamda nutqning muvaffaqiyatli shakllanishida katta 
rol o‘ynovchi sharoitni bilish lozim. Bola nutqidagi kamchiliklarning oldini olish uchun, avvalo, nutq rivojlanish 
davrlarini bilish muhim. Bu esa nutqning rivojlanish jarayonidagi u yoki bu kamchiliklarni o‘z vaqtida bilish va 
aniqlash uchun kerak bo‘ladi. Masalan, 1 yosh–4 oylik bola gapirmayapti. Pedagog bolaning normal rivojla­
nishida birinchi so‘zlar qachon paydo bo‘lishini bilsa, u holda bu bolaning normal yoki nonormal rivojlanayot­
ganini aniqlay oladi.

MAVZUGA OID ADABIYOTLAR SHARHI
Bola nutqining rivojlanishini juda ko‘p olimlar kuzatishgan va tajribalar o‘tkazishgan. Bulardan L. Rozengrad-

Pupko bolada nutq rivojlanishini ikki davrga ajratadi:

1)	 tayyorlov davri (2 yoshgacha);

2)	 nutqning mustaqil shakllanish davri.

A. N. Leontev esa bola nutqining shakllanishini 4 davrga bo‘lib ko‘rsatadi:

1)	 tayyorgarlik davri – 1 yoshgacha;

2)	 bog‘chagacha bo‘lgan davr – 3 yoshgacha;

3)	 maktabgacha bo‘lgan davr – 7 yoshgacha;

4)	 maktab davri [1].

Bola nutqining rivojlanishida 5–6 yoshgacha bo‘lgan davrlar muhim hisoblanadi. L. S. Vigotskiy bu davrni 
“deraza” tushunchasi bilan ifodalagan, ya’ni bolaning rivojlanishidagi davrni ochiq derazaga taqqoslagan. 
Bunda bola har taraflama rivojlanadi, o‘rganadi, atrofdagi barcha ijobiy va salbiy ta’sirlarni qabul qiladi. Bizga 
ma’lumki, nutqida nuqsoni bor bolalar bilan ishlash jarayonida bolada 5 yoshdan so‘ng bu nuqsonni bartaraf 
etishda ma’lum bir qiyinchiliklar yuzaga keladi. Bu vaziyatda pedagog va logopedlar nuqsonni bartaraf etishdan 
ko‘ra, uning oldini olishi muhim hisoblanadi. Bola nutqining rivojlanishi uchun pedagog va ota-onalar birgalikda 
harakat qilishi hamda metodikalar bilan ishlashi kerak.

Dunyodagi bolalar haqidagi qiziqarli ma’lumotlarga ko‘ra, maktabgacha bo‘lgan bolalar bir kunda 900 ga 
yaqin savol berar ekan. Bunda bolaning har bir savoliga javob berish kerak, chunki har bir javobsiz savol bola­
ning nutq rivojlanishida bo‘shliq hosil qiladi. Hozirgi kunda bola nutqini rivojlantirish uchun zamonaviy usullar 
va metodikalar mavjud.

Bola nutqining to‘laqonli rivojlanishi uchun muhim tavsiyalardan biri – kattalar bilan muloqotda bo‘lishidir. 
Bola ilk yoshidan boshlab kattalarni yaxshi ko‘rishi, g‘amxo‘rlik qilishi va iliq muloqotda bo‘lishi uning jismoniy 
hamda aqliy rivojlanib borishiga asos bo‘ladi. Oilada bolaning dastlabki bir haftaligidan boshlab muloqotda 
bo‘lib, unga ashula ohangida alla aytish, kichik to‘rtliklar, folklor, o‘yin tarzida maqol va matallarni eshittirib 
borish bola bilan muloqotda bo‘lishda katta emotsional rivojlanishiga ijobiy ta’sir ko‘rsatadi va uni tinchlantiradi. 
Bolaning ilk yoshidagi davri o‘yin bo‘lib, bola o‘yin orqali atrofdagi olamni tasavvur qiladi, o‘rganadi, rivojla­
nadi va o‘sadi. Kattalar qay darajada o‘yinni sifatli tashkil qilishi va bu o‘yin bolaning talabiga qanchalik to‘g‘ri 
kelishiga bog‘liq. O‘yinni o‘tkazish tartibini bilish uchun logopedik ish usullarini qo‘llash muhim ahamiyat kasb 
etadi. Bu bo‘lim birinchi navbatda ona va bolaga tavsiya etiladi [2].

TADQIQOT METODOLOGIYASI 
Tadqiqot metodologiyasi maktabgacha yoshdagi bolalar nutqini rivojlantirish jarayonini o‘rganishga 

qaratilgan bo‘lib, unda kuzatish, suhbat, pedagogik tajriba va tahlil usullari qo‘llanildi. Ma’lumotlar maktabgacha 
ta’lim tashkilotlarida faoliyat yurituvchi tarbiyachilar, logopedlar hamda 3–6 yoshli bolalar ishtirokida o‘tkazilgan 
kuzatishlar asosida to‘plandi. Bolalarning nutqiy faoliyati jarayonida ularning so‘z boyligi, talaffuz aniqligi va 
grammatik tuzilma darajasi maxsus testlar va suhbatlar orqali baholandi. Olingan ma’lumotlar sifat va miqdoriy 
tahlil asosida o‘rganilib, bolalar nutqining rivojlanish bosqichlari aniqlashtirildi. Tadqiqotda statistik tahlil usuli 
orqali olingan natijalar solishtirildi, natijada nutq rivojlanishiga ta’sir etuvchi asosiy omillar aniqlanib, ularning 
samaradorligini oshirishga qaratilgan ilmiy xulosalar shakllantirildi.

TAHLIL VA NATIJALAR
Bolaning nutqiy rivojlanishida muhim bosqichlardan yana biri – o‘yin faoliyatidir. Maktabgacha yoshdagi 

bolalarning yetakchi faoliyati o‘yin bo‘lib, u uch bosqichga bo‘linadi:

1.	 Predmetli o‘yinlar.

2.	 Syujetli-rolli o‘yinlar.

3.	 Qoidali o‘yinlar.

A. P. Usanovaning ma’lumotlariga ko‘ra, 3–4 yoshli bolalarning o‘yin faoliyati 10–15 daqiqa, 4–5 yoshli 
bolalarning o‘yin faoliyati 40–50 daqiqa, katta maktabgacha yoshdagi bolalarning o‘yin faoliyati esa bir necha 
soatgacha cho‘zilishi mumkin. Bunda bolaning o‘yinlar orqali leksika, grammatika, fonetika va bog‘langan nutqi 
rivojlanishi bir karra ortadi [3].

Bola bilan birgalikda suhbat qurish, savol-javobli suhbat qilish va bolalar bilan so‘z zanjiri kabi o‘yinlarni 
o‘ynash ham muhim ahamiyatga ega. Bundan tashqari, bolalarga hikoya aytib berish, she’r yod olish, rasmlar 
orqali savol-javob o‘tkazish – “Bu nima?”, “Nima ish qilyapti?” kabi mashg‘ulotlar o‘tkazish foydalidir. Hozirgi 
kundagi ko‘pgina multfilmlarda so‘z boyligi kam va ravon bo‘lmagani sababli, “g‘udurdagan” tovushlar ko‘p 
uchraydi, bu esa bolalarda nutqiy rivojlanishning orqada qolishiga sabab bo‘lmoqda. Shu bois, bolaga so‘zlashuv 
jarayonida nutqiy ravonligi mavjud bo‘lgan, tarbiyaviy jihatdan injiqlikni targ‘ib qilmaydigan va to‘g‘ri tanlangan 
multfilmlarni ko‘rsatish orqali ham bolalarning nutqiy rivojlanishida yaxshi natijalarga erishish mumkin.

Zamonaviy usullarda nutqni rivojlantirish deganda bolalarning nutqni muloqot va madaniyat vositasi sifa­
tida o‘zlashtirishlari, ularning so‘z boyligini kengaytirish, kitoblar bilan tanishish, fonemik eshitishni rivojlantirish 
va boshqa jarayonlar tushuniladi. Uning asosiy vazifalari ro‘yxati quyidagicha:

1.	 So‘z boyligini shakllantirish. Bolalar muloqotda nafaqat bilishlari, balki tushunishlari va turli xil so‘zlarni 
ishlatishlari kerak. Ularning ma’nosini hamda to‘g‘ri qo‘llanilishini tushuntira olishlari ham muhimdir.

2.	 Grammatik ko‘nikmalarni rivojlantirish. Bolalar ularni maktabgacha yoshdayoq o‘zlashtirib olishadi. 
Ular asta-sekin zamon, tuslanish va boshqa grammatik shakllarni hisobga olgan holda gaplarni to‘g‘ri 
tuzishni o‘rganadilar.

3.	 Nutq qobiliyatlarini rivojlantirish. Bu yerda tovushlarni aniq talaffuz qilish, ulardan so‘zlarni shakllan
tirish, so‘zlarni iboralarga birlashtirish va boshqa nutqiy jarayonlar nazarda tutiladi.

4.	 Muloqot ko‘nikmalarini egallash. Bolalar tinglashlari, idrok etishlari, boshqalarning gaplarini tushunish­
lari va dialoglarda faol ishtirok etishlari kerak.

Hozirgi bosqichda maktabgacha yoshdagi bolalarda nutqni rivojlantirish metodologiyasining boshqa vazi­
falari – kitob madaniyati bilan tanishish, matnlarni eshitish orqali tushunish qobiliyatini, nutqning tovush va 
intonatsiya madaniyatini rivojlantirishdir.

Dialog-suhbat o‘tkazish – bu tilning kommunikativ funksiyalarining eng yorqin namoyonidir. Olimlarning 
fikricha, bu muloqotning birlamchi tabiiy shaklidir. Maktabgacha yoshdagi bolalar nutqini rivojlantirishning 
zamonaviy texnologiyalari bolalarga bir qator dialogik ko‘nikmalarni egallashga yordam beradi:

•	 suhbatni boshlash, uni davom ettirish va tugatish, to‘g‘ri sur’atda, to‘g‘ri intonatsiya bilan gapirish qobiliyati 
va boshqalar;

•	 nutq odob-axloq qoidalaridan foydalanish qobiliyati;

•	 atrofdagi vaziyatni muhokama qilish, atrofdagi bolalar bilan birgalikdagi harakatlarni rejalashtirish va nati­
jalarga erishish qobiliyati;

•	 og‘zaki bo‘lmagan qobiliyatlar.

Monologga to‘xtaladigan bo‘lsak, nutqni rivojlantirishning zamonaviy tushunchalari ham muayyan ko‘nikma 
va qobiliyatlarni shakllantirishga yordam beradi. Masalan:

•	 mavzuni tushunish, uni tushuntirish;

•	 zarur ma’lumotlarni tanlash, keraksiz ma’lumotlarni chiqarib tashlash;

•	 olingan ma’lumotlarni to‘g‘ri ketma-ketlikda joylashtirish;

•	 nutqni o‘zboshimchalik bilan va maqsadli qurish.

Ma’lum bo‘lishicha, maktabgacha yoshdagi bolalarning kognitiv va nutqiy rivojlanishiga zamonaviy 
yondashuvlar ularni monolog va dialog shaklida so‘zlashishga o‘rgatishi kerak. Natijada hissiyotlar, ma’lum bir 
intonatsiya va ifodaviy vositalar orqali tabiiy, izchil suhbatni shakllantirish talab etiladi.

XULOSA VA TAKLIFALR
Xulosa o‘rnida shuni ta’kidlashimiz lozimki, bolalarning shaxs bo‘lib shakllanishida nutq katta rol o‘ynaydi. 

Nutqning rivojlanmay qolishi bir qancha muammolarni keltirib chiqaradi. Bu nuqsonlarning oldini olish, ularning 
kelib chiqmasligi va bolalarda nutqning rivojlanishini to‘g‘ri hamda samarali kechishini ta’minlash uchun logo­
pedik korreksion mashg‘ulotlarda alohida e’tibor berishimiz zarur.

Foydalanilgan adabiyotlar ro‘yxati:
1.	 Ayupova M. Yu. Logopediya. – Toshkent, 2007.
2.	 Shomahmudova Sh. R. Barmoqlar mashqi va nutq o‘stirish. – Toshkent, 2018.
3.	 G‘oziyev E. Ontogenez psixologiyasi. – Toshkent: “NIF MSH”, 2020.
4.	 https://anrotech.ru/blog/sovremennye-tehnologii-i-podhody-k-razvitiyu-rechi-detej-doshkolnogo-vozrasta/

